
СӘКЕН СЕЙФУЛЛИНІҢ ҚОҒАМДАҒЫ ӨМІРІ

Амандық Д.С.

Сәкен Сейфуллин 1894 жылдың 15 қазанында бұрынғы Ақмола облысы
Ақмола уезі, Нілді болысының Бірінші ауылында (қазіргі Қарағанды облысы,
Жаңаарқа ауданы) туған. Сарыарқаның сағымды даласы, мөлдір сулары,
толқыған Нұра, Есіл өзендерінің бойы, алыстан көз тартқан Аба, Ор
тауларының бауыры – болашақ ақынның балалық шағы өткен, жаз жайлау
рахатын көріп, алтыбақан теуіп, ақсүйек ойнаған, қыстың боранды ұзақ
түндерінде қиял-ғажайып, ерлік оқиғаларға толы батырлар жырын естіп, мың
түрлі сырмен адам жүрегін елжіретер ән мен күй тыңдаған, айт пен тойдың
қызығын көріп, айтыс пен бәйгені қызықтаған алтын бесік, ыстық ұясы. XX
ғасырдағы қазақ поэзиясын жаңа түр, тың мазмұнмен байытқан ақиық ақын,
ірі мемлекет қайраткері, сарабдал жазушы, драматург, әдебиет зерттеушісі,
республика каламгерлерінің бетке ұстар беделді серкесі, осыларға сал-серілігі
мен сирек ұшырасатын сымбаттылығы қосылып, көзінің тірісінде-ақ аңызға
айналған Сәкен Сейфуллин — қоғамдык ой-пікір, әдеби-мәдени тарихымызда
ерекше орын алатын жарқын тұлға. Сәкен Сейфуллин кейін өзі сұлу
табиғатын талай рет тебірене жырлаған өлкеде — Ақмола уезі, Нілді
болысының Бірінші ауылында (қазіргі Қарағанды облысының Жаңаарқа
ауданы) орташа ауқатты кісінің отбасында дүниеге келеді. Әкесі Сейфолла
серілігі бар домбырашы, саятшы, сөзге шешен кісі екен де, шешесі Жамал
әңгіме, аңыз-ертекті көп білетін әрі нәшіне келтіріп айтатын салиқалы ана
болыпты. Сәкен әке мінезін, өнерін бойға жұқтырып, ана әңгімелерін
жалықпай тыңдап, зердесіне түйіп өседі. Айналасына абайшыл,
қылтың-сылтыңы жоқ біртоға бала болады, Ұғымтал Сәкен ауыл молдасынан
оңай хат танып, қолына түскен ескілі-жаңалы кітаптарды бас алмай оқиды.
Әкесі тоғыз жасар Сәкенді тіл үйренсін деп Нілдідегі таныс орысының үйіне
тұрғызады. Сәкен әлгі үйдің таусылмайтын қара жұмысын тиянақты атқара
жүріп, кемпірінен бір жыл орыс тілін үйренеді. Одан кейін екі жыл зауыт
мектебінде оқиды. Болашақ күрескер ақын кенішті қаладағы зауыт, шахта
жұмысшыларының аянышты өмірімен танысып, ереуілдерін көріп, соларға
бүйрегі бұрады.Сәкеннің жан-жақты білім алуы, азаматтық көзқарасының
қалыптасуы Ақмоладағы приходская школада, қалалық үш кластық
училищеде, 1913-1916 жылдары Омбы мұғалімдер семинариясында оқуымен
тығыз байланысты.

1914 жылы жиырма жастағы семинарист Сәкеннің "Өткен күндер" атты
өлеңдер жинағы Қазанда басылып шығады.



1916 жылғы ұлт-азаттық көтеріліс, 1917 жылғы Қазан төңкерісі Сәкен
өмірінде, оның азаматтық тағдырында ерекше орын алады. Ел ішінде бала
оқытып жүрген жас ақын патша құлағаннан кейін Ақмолаға келеді. Ол 1918
жылы маусым айында ақтар Ақмолада Кеңес үкіметін құлатқанға дейін жас
үкіметті орнықтыруға көп еңбек етеді, әлеумет қайраткері, саяси күрескер
болып шынығады. "Бақыт жолында" драмасы 1918 жылы Ақмола жастарының
көшімен сахнаға қойылады. 1918 жылы 4 маусымда ақтар Ақмоладағы билікті
өз қолына алғанда, бір топ күрескер жолдастарымен бірге Сәкен де атаман
Анненковтың азап вагонында тауқымет шегеді. Колчак түрмесінде отырған 9
ай тозақтан Сәкен қашып құтылады. Бұл революциялық күрестің оқиғасы -
"Tap жол, тайғақ кешу" романында (1927 )баяндалған.

1918 жылғы сәуірде «Жас қазақ марсельезасын» жазып, 1 мамырда
«Бақыт жолында» атты пьесасының беташар қойылымын көрсеткен.

Ақын 20-жылдардан кейінгі өмір жолында күреске шақырған «Асау
тұлпар» өлеңдер жинағын, «Бақыт жолына», «Қызыл сұңқарлар» атты
пьесаларын, «Домбыра», «Экспресс», «Тұрмыс толқынында» атты
поэтикалық жинақтарын жариялады. Жаңашыл ақын поэзия мен
драматургияға көп жаңалықтар енгізді. Өлеңнің түрі мен мазмұнында
түбегейлі өзгеріс жасап, қазақ халқының поэтикалық дәстүрін дамытты.
С.Сейфуллин өмірде де, әдебиетте де белсенді күрескер болды. «Көкшетау»,
«Қызыл ат» дастандарында заманалық мәселелер көрсетілген. «Қызыл ат»
поэмасында 30-жылдардың бас кезіндегі Қазақстанның ауыл
шаруашылығында орын алған асыра сілтеу оқиғалары сыналады. «Ақсақ
киік», «Аққудың айрылуы» шығармаларында туған даланың табиғатын,
адамның ішкі сезім күйлерін суреттейді Кеңес үкіметі тұсында Сәкен ірі
мемлекет қайраткері дәрежесіне көтеріледі. Ол Қазақстан Орталық Атқару
Комитетінің президиум мүшесі, Жер-су комиссиясының председателі, 1922
жылы Қазақстан Комиссарлар Советінің председателі болып сайланады.
1922-1925 жылдары "Еңбекші қазақ" газетінің редакторы болып Сәкен қазақ
баспасөзінің негізін қалады. 1925-1937 жылдары Жазушылар одағында басшы
болып, жоғарғы оқу орнында ұстаздық етті. Оның қаламынан туған "Асау
тұлпар", "Домбыра", "Көкшетау", "Қызыл ат", "Альбатрос" т.б. сияқты поэма
кітаптары, "Жер қазғандар" "Айша", "Жемістер" т.б. прозалық шығармалары,
"Қазақ әдебиеті", "Қазақтың ескі әдебиет нұсқалары" т.б. зерттеу еңбектері
ұлттық әдебиетімізді биікке көтерген шығармалар. Сәкен сазгер ретінде қазақ
музыка мәдениетінің дамуына да үлес қосты. Сталиндік аяусыз жаза ақынды
1938 жылдың 25 ақпанда ату жазасына кесті.

